
à cauſe que cette Déïté preſidoit à l’vnion & à la conſeruation
des peuples.

En la chairre où l’Academie eſt aſſiſe, ſe voyent grauées des
branches de Cedre, de Cyprés & de Cheſne, d’autant que
ces arbres, que Pierius appelle incorruptibles, ſont des Hierogliphes
de l’eternité. A quoy doiuent butter principalement
les vrays Academiciens, & ne rien dire, s’il eſt poſſible,
qui ne ſoit digne du Cedre ; puis qu’ils ſont veritablement du
nombre de ceux,
Perſ. Sat. 1.
Hor. in Poët.



Dont les vers qu’Apollon ſemble auoir fait exprès,

Sentent touſiours le Cedre, & iamais le Cyprés.




Car bien que le dernier de ces arbres ſoit appellé fatal & funeſte,
ſi ne laiſſe-t-il pas d’eſtre exempt de corruption, &
d’auſſi longue durée que le Cheſne, qui ſeruoit encore de prix
à la vertu des vainqueurs. Teſmoin l’empereur Domitian,
Symp. 3. quæſt. 2.
qui voulut qu’ils en receuſſent vne Couronne aux jeux ſolemnels,
qu’il fonda luy-meſme au Capitole. Mais l’Oliuier
particulierement, qui ſelon Platon pour eſtre oleagineux &
plein de chaleur, ſe conſerue toujiours verd, ainſi que le Laurier,
le Cyprés, & le Lierre, me ſemble recommendable par
deſſus tous, & grandement propre à l’Academie. Que ſi vous
m’en demandez la raiſon, ie vous reſpondray que cette plante
eſt dediée à Minerue,



Hor. Poët.

Sans qui vous ne pouuez rien dire, ny rien faire,




Et par conſequent, qu’vn Academicien qui a ce fauorable Genie
que nul ne peut donner, & qui naiſt auecque nous, ne doit
pas laiſſer de faire la cour à cette Reine des belles penſées, ny
de cultiuer ſes hautes connoiſſances à force de veilles, dont
l’Oliuier eſt le ſymbole. Ce qui luy reüſſira, ie m’aſſeure, ſi 
heureuſement, qu’on ne luy reprochera iamais d’auoir perdu 
ſa peme, ny ſon huyle. Car le fruict de ſes trauaux ne luy ſera
pas moins doux, que l’eſt naturellement au gouſt cette precieuſe
liqueur que l’on tire des Oliues. Et comme elle a cela de propre
d’exempter les corps de pourriture, ainſi par le moyen de
l’eſtude les Ouurages de l’eſprit ſe conseruent incorruptibles 
contre les iniures des années.

L’Academie eſt aſſiſe en vn lieu champeſtre à l’ombre des
arbres, pour memoire de ce qu’elle ſe tint premierement à la
campagne, en vne maiſon qu’auoit pres d’Athenes vn de ſes 
principaux Citoyens, qu’on appelloit Academus. Ce fut de luy

